1 PETER
TE PAS MUA PETER
TEHAKATAAKOTO
TEPAS NEI

TePasmua  Peterraa nisissii ~kinaatama
telotu, teenei etaapaa aia ma ko“naatama
TeAtua ni hakamaatino”, teelaa e ttaka
masseu ma nihorau kinaamatakaaina ettuu
hakatokorau iAsia. Peter nisissii tepasnei
kihakatipuina naamanava naatama teelaa
ma kitokatoka itepasnei. Teenaa konaatama
emee pakavaina kahakallonoisu ilaatou elotu
iTeAtua. Peter esissii te pasnei nohakasua ake
iteLono Taukareka teelaa etaratara iJesus
Christ. Teenaa maa teelaa kotemate Christ,
tanamasikemaiana itemate, aa tepurepure
TeAtua maa Christ makiahemai, teelaa
kitaaohimanava laatou. Laatou kiilloa
itemeenei kilavatoa laatou tennoho ma
naahaaeo epakkuuake kilaatou, aa maa
naavananei e ssura ki haaiteria naa hakataakoto
laatou iTeAtua. Teenaa maa laatou ma ki kauake
naatuuhana laatou TeAtua ite “Aso Jesus Christ
ma ki hakasura iho kite maaramanei”. (1.7)

Ehakapaa ma naataratara 1inaannoho
hakalavatoa ma naahaaeoraa, Peter
etarataraake hoki kinaatamanaa kinnoho
laatou kasosorina ma nitama teelaa ettaka ma
Christ.
Naa takkoto naa taratara iloto te pasnei

Te hakataakoto tepas 1.1-2

Peter ehakasua iteara TeAtua ehakaora

tetama 1.3-12

Naa akonaki iteora etapu 1.13—2.10

Naa sosorina tetama elotu iana ttiri
inaahaaeo 2.11—4.19

Naameemee seemuu ma naaheuna tetama
elotu 5.1-11

Naa taratara hakaoti 5.12-14

1 Anau Peter, se aposol Jesus Christ.

Nau esissii tepasnei kikootou, naatama
nihakamaatinoria TeAtua ettaka masseu ma
nihorau iloto naamatakaaina iPontus, Galesia,
Capadosia, Asia aa koBitinia. 2 Kootou ku-
naa hakamaatinoriailoo TeAtua Tamana, e hano
ma tana hakataakoto ninoho ma Ia imua, no haia
TeAitu Tapu ma nitama e ttapu ki tautari kootou
iJesus Christ aa kiuila naahaisara kootou
tana ttoo.

Nau e taku maa TeAtua kiroorosi
hakaraaoiiloo kinnoholaaoi kootou inaaaso
hakkaatoa.

Taaohi manava ite ora maaoni

3 Taatou kihakanau iTeAtua, teTamana
TeAriki taatou, Jesus Christ. Ala etakoto
tanahuiaroha itaatou, teenaa Jesus Christ
nihakamasikeria ala itemate kihookiimai
ala teoramaaoninei kitaatou. Teenei taatou
etaaohimanava iteora maaoninei, 4 aa
taatou kumatamatakoi kitessao TeAtua
makihookiimai naatuuhana taatou teelaa
etukua ala maa anatama. Naameenaa
e takkoto iTeAtua itelani, tekina naameenaa
seelavaa teppara, te hakallika aa seelavaa
teseai. 5 Teenaa nituuhana kootou, aa TeAtua,
ianamahi, makiroorosi hakaraaoiiloo ki kootou
kitae kitessao kootou makihakaoratia ala
ite aso hakaoti.

6 Niaaina maa te tamaa sao nei kootou e nnoho
kahakallonoisu ma tekau haaeoraa, kootou
kifiaffia itemeenaa. 7 Kootou see mamannatu
tammaki, teenaa niara TeAtua emee Kkihaaite
naa hakataakoto kootou, kimee maa kootou
elotu maaoni. @Emeekoi ma koi-naatuunia
taatou naa kolraa ite ahi ki haaiteria maa teenaa
nikol maaoni. Tevanaiaa naahakataakoto
kootou ettoeiaa inaakol. Teenaa kotevana
kootou e tau ki haaiteria naa hakataakoto kootou
kitakkoto haimmahi peenaa. Te aso Jesus Christ
ma ki hakasuraiho kite maarama neiraa, TeAtua
ma kihiahia ikootou, teenaa ala makihakanau
ikootou no mee kootou ma nitama hakamaatua.
8 Niaaina maa kootou seki kkite iaa Iaraa, kootou
elleekoi naamanava kootou iaala; niaaina
maa kootou seekkite iaala itesaaitaneiraa,
kootou elotu koi iaaIa. Teenaa te hiahia e takoto
iloto naamanava kootounaa seeilotia taatou
tetarataraina, 9 iteaa, ikootou kuhakaoratia
TeAItua. Teenaa kotemee nihakatinaai kootou
iaala.

10 Teenei Lkonaataratara itehakaoranei
teelaa nissee hakappuruai naapure TeAtuaraa
makiilotia laatou, aa teelaa nitaratarainamai
laatou hakaoti itemee taukareka TeAtua
ma kikauatu kikootou. 11 Naatamanaa nissee
makiilotia laatou tessao tetaukarekanaa
ma ki sura mai, aa ma te taukarekanaa
ma ki hakasuramai peehea. Teenaa kotessao
TeAitu  Christ, teelaa etakoto 1ilaatou,
ehakaariake. Teenaa koanataratara nimee
maa Christ makioti kuhakallonoisu aa
telaaoi teelaa makisura imuri. 12 TeAtua
nihakaariake kianapureraa maa naaheuna
laatounaa seemee makitokonaki kilaatou;
laatou eheheuna kitokonaki kikootou. Laatou

nitarataraina laatou naataratara teelaa kullono
kootou itesaaitanei inaahakaeaatu teLono
Taukarekaraa naatama etauria naamahi
TeAituTapu, tetama niheunatiamai itelani.
Teenei konaamee naaensolraailoo efiffai maa
laatou kiilloa.

Teora etapu

13 Teenaa, kootou hakattonu naa hakataakoto
kootou. Kootou ki tinomaamaa ka taaohi manava
kitetaukareka teelaa makikauatu itesaaita Je-
sus Christ makihakasuramai. 14 Kootou tau-
tari ki TeAtua, aa kootou kutiiake naasosorina
seettonu nittaka ma kootou imua, itesaaita
kootou koittaka seeilloa inaavana. 15 Emee
pee koTeAtua, tetama niaruatu kikootouraa
etapu, teenaa kootou hoki kihakamaarama
naaora kootou kittapu inaavana katoo kootou

emee. 16 TeLaupepaTapuraa emee maa,
“Hakamaarama naa ora kootou kittapu, iaanau
etapu.”#

17 Kootou ekannaa maa TeAtua
kokootouTamana inaasaaita kootou etaku
kiaala. Tevanaiaa kootou kiilloa maa TeAtua
ehakatonutonu naatama  temaarama nei;
ala ehakatonutonu naatama hakk_aatoa
kitau ma naavana naatamanaa nimee.
Aa teenaa, itesaaita  kootou ennoho
i1te maarama nei raa, kootou kinnoho ma
nihorau kalotumattaku iaala. 18 Kootou eilloa
ikootou niseeuruhanaina TeAtua _Kkitiiake
kootou teora seehaivana etaunai teelaa
nihakatakamai maa naatippuna kootouraa

kinaameevare pee konaasiliva ma naakol.
Seai. 19 Kootou niuruhanaina TeAtua Kkite ttoo

% 1,16 Lev 11.44-45; 19.2

Jesus, tetama nimee ma Ko tesukua sipsip
ematahua. 20 Ala nihakamaatinoria TeAtua
imua tana penapenaana te maarama nei,
aa teenei nihakasuratia mai inaaaso
hakaoti nei kikauatu tetaukareka kootou.
1 Kootounei e tautari ki TeAtua ikootou kuilloa
1 Chrlst Christ nihakamasikeria ala itemate
nohakanohoria ma setama hakamaatua.
Teenaa kootou kitaaohimanava kalotutonu
ki TeAtua soko Ia.
22 Teenei naaora kootou kumallama ikootou
etautari kitehakamaaoni TeAtua, aa kootou
hoki kuoomai no fiffai hakaraaoi kinaataaina
kootouraa, teenaa  kootou  kihakassura
temanavalaaoi maaoni kitelaatama. 23 Iteaa,
iloto naamahi tetaratara teora maa tetaratara
TeAtua etakotoraa, kootou niahe hoki nomee
ma nitamalliki ehannaumai hoou. Tevanaiaa
kootou seehannaumai inaamabhi te tama teelaa
ma ki oti koi kumate, kootou ehannaumai iloto
naamahi TeAitu teelaa makiseelavaa temate.
24 Te Laupepa Tapuraa e taratara peelaa,
“Naatama hakkaatoa e mee ma konaavvee,
naa tiputtipu taukalleka naatamanaa emee ma
ko naa kaute naavvee.

Naavveeraa makimmate, aa naakauteraa
kumaaoha,

25 aa tetaratara TeAtuaraaiaa makitakoto
no takoto hakaoti.”*

Teenei konaataratara ite Lono Taukareka teelaa

ni kauatu ki kootou.

2

Te hatu e ora ma te kanohenua e tapu

% 1.25 Is 40.6-8 (LXX)

1 Kootou kitiiake tekau tiputtipu e hakallika.
Tiiake te taratara kailaarao, te manava kaikailua,
te manava ssano, aa te taratara haaeo

itelaatama. 2 Kootou ki mee ma ko naa tamalliki
punaammea ehannau hoou, ehiiuu lokoi

kitevaiuu taukareka TeAituTapu, Kkittipuake
kootou notoo teora maaoni. 3 Emee pee
konaataratara te Laupepa Tapu peelaa, “Kootou
ku oti te kkite soko kootou itelaaoi TeAtua.”=

4 Oomai kiTeAriki, teenaa kotehatu teora
teelaa nihakakkeeina te henua ma setamavare,
iaa nitukua TeAtua ma setama hakamaatua.
5 Oomai kootou ma nihatu eora. TeAtua

emee kihakatuu kootou kimee Kkootou ma
ko te Hare Tapu TeAitu Tapu, aa teenaa ko te kina

kootou makiheheuna ma nimaatua ettapu,

e hakaara naamee maaoni teelaa e hiihaiai TeA-
tua, iteaa ikootou nitama e heheuna maa Jesus

Christ. 6 Ite Laupepa Tapuraa e taratara peelaa,

“Nau ni hakamaatino te hatu hakamaatua,

teenaa ehakatuuria anau ma kotepou haka-
maatua iZion;

aa setama peehea ehakatina iaalaraa, aia
ma ki seelavaa hakaoti te hakanaparia.”*

7 Teenei kotehatu hakamaatua kikootou,

naatama elotu; aa kinaatama seeloturaaiaa,

teLaupepaTapuraa emee maa, “Tehatu

nihakakkeeina naatama eppenahare maa

e hakallikaraa,

teenaa ko te hatu hakamaatuaraailoo.”#
8 Telaa taratara e mee maa,

“Teenei ko te hatu makillave ai naavae te henua
no taussina kilaro,

% 23 Ps348 ¥ 2.6 Is28.16 (LXX) * 2.7 Ps118.22

te hatupaa teelaa ma ki ttiri ai naavae
naatamanaa nomaaoha laatou kilaro.”#
Naatamanaa nillave naavae laatou no taussina
kilaro ilaatou niseehakannoo kinaataratara
TeAtua; aa laatou hoki nitukua kihaia peenaa.

9 Kootouiaa konaatama TeAtua
nihakamattino. Kootounaa konaamaatua
itenohorana TeAriki, tekanohenua etapu.
Kootounaa konaatinotama TeAtua. Kootou
nitukua TeAtua, tetama nikannaatu
makihakattaha kootou ite poouri nooomai
kitana maasina, kihakaea kootou ianasosorina
etaukalleka.* 10 Imuaraa kootou niseemee
ma kotekanohenua TeAtua, aa itesaaitanei
kootou kumee pee kote kanohenua TeAtua.
Imuaraa kootou niseeilloa itana manava aroha,
aa itesaaitaneiraa TeAtua kuaroha ikootou.»

Hakannoo kinaatama hakamaatua
11 Akusoanei. Nau ekauatu tetarataranei
ki kootou, ikootou nihorau e ttaka ssiri
vaaroto temaarama nei. Kootou seemee
ma ki tautari kootou ki naa sosorina kaimannako
naatama temaaramanei emee Kkinaahaitino
laatou, iteenaa kotetiputipu elavaa temee

naatinotama kootou nohakallika. 12 Kootou
kisosorina taukalleka 1imua naakaramata
naatama seelotu iTeAtua, teenaa itesaaita
kootou makitukuhaaeoina _laatou maa
kootou nitama haisararaa, laatou kikkite
inaasosorina taukalleka kootou. Aa teenaa
laatou makihakannau iTeAtua itanaaso
maki hakasuraiho. _

13 TeAriki ehithai maa kootou Kkituku
kinaavana naa hakamau katoo te maarama nei.

% 2.8 Is8.14-15 * 2.9 Ex 19.5-6; Is 43.20,21 (LXX); Deut 4.20;
7.6; 14.2; Tit 2.14; 1s 9.2 * 2.10 Hos 2.23

Kootou ki tuku kinaavana te Tuku iRome, iaaia
kotetama hakamaatua hakaoti tehenua, 14 aa
kootou hoki kituku kinaavana naaparetuku,
ilaatou nitukua te Tuku i Rome raa ki karapusina
naatama esosorina hakallika, aa kihakanauria
naatama e sosorina taukalleka. 151te aa, i TeAtua
ehithai maa kootou kisosorina taukalleka,
ki see nnoho naatama e sosorinavvareraa
kamee tekau taratara hakalellesi ikootou,
16 Kootou kinnoho ma nitama see haka apiapi
itekauvana, tevanaiaa kootou Kkisee mannatu
maa kootou ettana temeemmuni nivana
e hakallika maa kootou. Kootou kinnoho ma
nipoe TeAtua. 17 Kootou kimee hakaraaoi
naatama hakkaatoa, aa kootou kimanavalaaoi
inaatama elotu kootou hakapaa. Kootou
kilotumattaku 1iTeAtua, aa kootou Kkituku
kinaavana te Tuku i Rome.

Tautari kite tiputipu Christ

18 Kootou naatama e heheuna, kootou Kkituku
kinaavana naahakamau kootou, aa kootou
kisosorina taukareka kilaatou. Nau see vanaatu
makitukukoi kootou kinaavana naatama
elaaoi aa_emeemee hakaraaoi kikootou. Seai.
Kootou Kkisosorinataukalleka hoki kinaatama
ehaaeo. 19 Kimee kootou seehaivana essara,
aa kootouiaa ehaihaaeoina kahakallonoisu
kootou, teenaa kootou makihaia hakaraaoina
TeAtua ikootou nilavaa tennoho hakalavatoa
ma naahaaeonaa. Iteaa inaahakataakoto
kootou etakkoto iTeAtua. 20 Kimee kootou
etaaia 1kootou -esosorina hakallika, seaa
etaukareka kootou makitoo? Aa Kkimee
kootou esosorina taukalleka, aa kootou etaaia
kahakallono isuraa, teenaa kootou makihaia
hakaraaoina TeAtua. 21 Teenei ko te tiputipunei

teelaa nikannaatiaai kootou TeAtua, iChrist
tanatino nihakallonoisu maa kootou. Ala
nihakasura tetiputipunei kikkite kootou, aa
kootou kutautari kiaala. 22 Ala niseehaisara
nippena, aa seehaitama kuoti telono maa Ia
nipesi setaratara hakareeresi.* 23 Tanasaaita
nisasaakiriaraa, ala niseehuriatu no sasaakiri
hoki; tana saaita nitaia no hakallonoisuraa, ala
nisee huriatu ma ki hetaa laatou. Ala nitukukoi
kiTeAtua, tetama ehakatonutonu Kkiteara
etonu.* 24 Christ tanatino niamo naahaisara
taatou itanahaitino nomate maa Ia iaruna
tekros, kilavaa taatou te mmate kinaahaisara
taatou, aa taatou kunnoho kiteora etonu.
Kootounei kumalolloo inaamaki kootou
iaala nimere itanataiaana.® 25 Kootou
nimee ma konaasipsip ehurohurossiri, aa
teenei kootou kuoti tehakaaheamai Kkitautari
kootou kiteTama eroorosi kammataake
kinaa tinotama kootou.*

3
Naa hai aavvana

Kootou naahaahine eaavvana, kootou
kituku kinaa aavana kootou. Ki mee naa aavana
kootou naa see hakannoo ki naa taratara
TeAtua, naamanava laatou makihurisia
naasosorina _kootou _kilaatou aa laatou
ma ki ffuri nolotu, niaaina maa kootou seehai
taratara ekauake.@z 2 Tteaa, ilaatou ma ki kkite
maa kootou e sosorina taukalleka, aa kootou hoki
e hakannoo lokoi ki naa taratara laatou. 3 Kootou
seemee maa kootou kihailaakei kitekaumee
ka hakatilotilo kinaahaitino kootou, ki mmata

% 222 1s539 % 223 [s53.7 ¥ 2.24 [s53.5 ¥ 2.25 Is53.6
% 3.1 Eph 5.22; Col 3.18

tehenua maa kootou etiputtipu taukalleka.

Teenaa _koi-naahirihiri naalauru @_kootou
ka ppini kootou kitekau pini emakilakkila, aa

inaahekau kootou e hakao teelaa e taavimmaha
aa e puramallama.* 4 Te ata te ffine e takoto iloto

tana hatumanava. Teenaa ko te tiputipu te tama
emeemee seemuu, elaaoi, aa seeiloa teloto:
te tiputipu e kaimanako ai TeAtua. > Naa haahine

telotu imua teelaa nitaaohimanava i TeAtuaraa
nihailaakei  kilaatou inaatuku laatou

kinaaaavana laatou. 6 Sarah nimee
peenaa. Aia nihakannoo Kkitanaaavana,
Abraham, ka kannaa itana aavananaa
ma se hakamau aana. Kootounei kumee

ma nitamalliki haahine Sarah kimee
kootou esosorina taukalleka kaseemattaku
itekauvana.»

7 Peelaa hoki, kootou naataanataraa
kinnoho hakaraaoi ma naaaavana Kkootou,
aa kootou kiilloa maa laatou seehaimahi
pee kokootou. Kootou mmataatu hakaraaoi
kilaatou, ilaatou hoki makitoo teora TeAtua
pee kokootou. Kimee tetiputipunei etauhia
kootou, seehaivana makippuimai inaasaaita
kootou e taku ki TeAtua.*

Noho laaoi ma telaa tama

8 Kihakaoti akutarataranei: kootou Kkittaka
ma te hakataakoto tokotasi aa kootou ku meemee
hakaraaoi aaraa tama; kootou ki haitaainalaaoi,
aa kootou kilaaoi kamanavaaroha itelaatama.
9 Kimee nitama esosorinahakallika kikootou,
kootou seeffuriatu nososorinahakallika hoki
kilaatou. Aa ki mee nitama e sasakkiri ki kootou,
kootou seeffuriatu nosasakkiri hoki. Seali.

% 33 1Tim29 % 3.6 Gen 18.12 * 3.7 Eph 5.25; Col 3.19

Kootou kitaku kiTeAtua kihaia hakaraaoina

naatamanaa. Iteaa, tesaaita kootou

nikannaatia TeAtuaraa, ala nipurepureatu

maa kootou makihaia hakaraaoina ala.

10 Te Laupepa Tapuraa e mee maa,

“Kimee nitama efiffai maa laatou ennoho
hakauaua  kikkite laatou inaasao
e taukalleka,

laatou ki tiiake te taratara hakallika ma
te taratara hakareeresi.

11 Laatou kitiiake naasosorina ehakallika aa
kumee naasosorina e taukalleka;

laatou ki hai hakappuru ki nnoholaaoi laatou ma
aaraatama.

12 Tteaa, iTeAriki eroorosi peenaa kinaatama
e ttonu naaora laatou,

aa e hakannoo kinaa takulaatou.

Tevanaiaa ala seehakannoo kinaatama
e sosorina hakallika.”=

13 Ko ai te tama ma ki maanatu

ma ki haiapakavaina kootou kimee kootou

esosorina taukalleka? 14 Aa kimee kootou

emee pakavaina ikootou esosorina taukalleka,

kootou Kkifiaffia. Kootou seemattaku

laaraatama, aa kootou Kkiseemamannatu

tammaki. 15 Kootou kitauhia kootou Christ

kinoho hakamaatua ma seAriki Kkootou.

Kimee nitama evasirisiri kiilloa laatou

itemee etaukareka etaaria kootou, kootou

kinnoho tanatana hakaoti ma nitaratara

maa kootou, teenaa aa kootou kutarataraatu

hakaraaoi kiilloa laatou.* 16 Tevanaiaa kootou

seaiiloo kihurihurihaaeo naareo Kkootou;

kootou tarataraatu hakaraaoi lokoi Kkiilloa

naatamanaa. Kootou mmata kimallama

% 3,12 Ps 34.12-16 (LXX) # 3.15 Mt 5.10; Is 8.12-13

naa hakataakoto kootou. Itesaaita kootou
e sasaakiriaraa, naatama  etaratarahaaeo
inaasosorina taukalleka kootou, naatama
etautari kiChrist, makinnapa inaataratara
laatou emeenaa. 17 Etaukareka maa
taatou ehakallonoisu itaatou esosorina
taukalleka, kimee maa teenei kotehiihai
TeAtua. Aa kimee taatou e hakallonoisu itaatou
esosorina hakallikaraaiaa, temeenaa esara.
18 Christ nimate tanasaaitakoi tokotasi Kkiuiia
naahaisara naatama temaarama nei. Ala
nimate kiuruhanaina taatou, naatama haisara,
teenaa kitoa taatou kiTeAtua. Ala nitaia
nomate, tevanaiaa ala nihakaoratia hoki
TeAituTapu. 19 Tanaaituraa nihano nohakaea
naataratara TeAtua kinaaaitu ekarapusi
inaaKkina. 20 Teenaa konaaaitu naatama
niseehakannoo kiTeAtua itanasaaita ninoho
kattari kilaatou itessao Noah nipenapena

tanavaka elasi. Teelaa setakavarukoi
naatama nissao itesaaitanaa. Naatamanaa
ni hakassaoria te ttai nihakaffutanaa.=

21 Tevainaa ehuriatu tehakaukautapu, teenei
essaoal kootou hoki iloto naamahi teelaa
nihakamasike Jesus Christ itemate. Teenaa
seai kotehakaukau kimaffana naakerekere
naa haitino kootou. Teenaa sepurepure
kootou etuku kiTeAtua maa tehakataakoto
etaukareka. 22 Christ kuoti tehano Kkitelani,
aa teenei kunoho itevasi hakamaatau TeAtua.
Ala kunoho hakamaatua inaaensol, naaaitu
hakamaatua aa ma naa aitu haimabhi ite lani.

4

Ttiputipu naa tama TeAtua

% 3,20 Gen 6.1—7.24

1 IChrist nihakallonoisu tanahaitino,
teenaa kootou hoki kimee naahakataakoto
kootou kihaimmahi pee kola. Iteaa, tetama
e hakallonoisu tana haitinoraa ko te tama
kuseeppena hoki naahaisara. 2 Kaamata
itesaaitanei, 1itesaaita kootou koinnoho
itekerekereraa, naaora kootou Kkitautari
ki te hiihai TeAtua Kootou see mee ma ki tautari
kootou kinaasosorina ehakallika teelaa
e otimanava ai naatama te maarama nei.
3 Tennoho kootou imua kahai naavana
te kanohenua seelotu i TeAtuaraa ku tau peenaa.
Imuaraa kootou nihaihuri kahai kootou
naavana ekerekkere; kootou nihakavaarea
teunu naavaimmara; kootou niunuunu
hakapaa kahakassura tekauvana e hakannapa,
aa kootou elotupeenaa kinaaaitu hakalellesi
kootou nipenappena. ¢ Aa itesaaitaneiraa,
tekanohenua seelotu 1iTeAtuaraa kutteki
ikootou kuseehakauruake hoki kinaavana
laatou, teenaa kotennoho laatou kasosorina
pee konaamanu aa seehakatonu maa
niaa laatou ehai. Teenaa effuriai laatou
no taratara hakallika ikootou. 5 Tevanaiaa
naatamanaa kikauake nitaratara maa laatou
inaatakkoto naaora laatou kiTeAtua, iaala
enoho kihakatonutonu naaora naatama eora
ma naatama emmate. 6 Teenaa kotevana
teLono Taukarekaraa nikauake kinaatama
ku oti te mmate ite saaita laatou koiora. Maaoni,
laatou nimmate pee Lkonaatama hakkaatoa
emee naahaisara laatouraa nimmate,
tevanaiaa teenei laatou kuoti tehakaoratia
TeAtua no ttaka laatou ma niaitu pee ko TeAtua.

Heunatia naa heuna TeAtua

7 Te ssao naamee hakkaatoa
makihakaotimairaa kusaaitakoi. Teenaa
naa hakataakoto kootou Kkittonu aa Kkootou
kuroorosi hakaraaoiiloo inaasosorina kootou,
kilavaa kootou tetaku hakaraaoi. 8 Te tiputipu
e takoto iaruna naamee hakkaatoaraa, teenaa
ko te tiputipu te manava laaoi kootou i telaa tama.
Ite aa, temanavalaaoikoi elavaa te mee tetama
kiuiia naahaisara telaatama.* 9 Hakauru
telaatama kiloto naahare kootou, aa kootou
kiseehaimanava. 10 Kootou hakkaatoa Kkitoo
tekaumee etaukalleka kootou nikauatu
TeAtuaraa notokonaki Kkinaataaina Kkootou,
pee konaavana tetama eheheuna taukareka
iTeAtua. 11 Naatama etukua kitaratararaa,
laatou kihakaea naataratara TeAtua; naatama
etukua kiheheunaraa kiheheuna kinaamahi
laatou ekauake TeAtua. Kootou Kkisosorina
peenei kitakkoto naaahuraa iTeAtua iloto
teinoa Jesus Christ. Ala etaka hakamaatua
aa e takoto haimahi peenaa. Amen.

Naa tama telotu e hakallono isu

12 Aku taainanei. Kimee kootou e ttiri ite kau
haaeo kahakallonoisu, kootou kiseemannatu
maa nivanasara kumee ikootou. Seai. Teenaa
nivana essura k1 haalterla naa hakataakoto
kootou iTeAtua. 13 Kootou kifiaffia ikootou
e hakallonoisu hok1 pee ko Christ. Teenaa
kootou makifiaffiailoo itesaaita anamahi
ma ki hakassura kitemaaramanei. 14 Kootou
kifiaffia kimee kootou e sasaakiria maa ikootou
nitama e tautari ki Christ; kootou e haia peenaa
iTeAitu haimahi TeAtua e takoto inaa ora kootou.
15 Kimee setama ikootou ehakallonoisu,
ala kiseemee maa ia ehakallonoisu maa

% 4.8 Prov 10.12

iaaia setama etaatama, ekailaarao, eppena
naavana essara, aa ehakauruatu tana pisouru
kinaavanaare aaraatama. 16 Tevanaiaa kimee
kootou ehakallonoisu maa ikootou nitama
telotu, kootou kiseennapa. Kootou Kkifiaffia
iTeAtua ikootou etaapaa tehenua Kkiteinoa
Christ.

17 Tessao tehakatonu TeAtua kikaamataraa
ku tae mai. TeAtua ma ki kaamata
tehakatonutonu_anatamaraa imua. Aa
kimee ala ekaamata ianatama, kootou
e mannatu maa naatama see hakannoo
kiteLono Taukareka TeAtuaraa makihaia
peehea imuri? 18 TeLaupepaTapuraa emee
maa,

“Kimee maa ehainattaa tehakaora naatama

e taukalleka,

naatama haisararaa makihakaoratia peehea?”*
19 Aa teenaa, naatama ehakallonoisu
iteenaa kotetiputipu TeAtua ehiihai Kkisura
ilaatouraa, naatamanaa kisosorina taukalleka
kiaaraatama, aa laatou kutiiake naaora laatou
kitakkoto i naarima TeAtua, te tama ni penapena
laatou. Ala maraa e haia lokoi ala naamee ana
e taratara maa Ia makimee.

S

Te kanohenua TeAtua _
1 Naunei semaatua telotu. Nau epesiatu

te taratara nei kinaatama hakamaatua
telotu ennoho ikootou itekinanaa. Nau
nikite kiakutinokaramata itesaaita Christ
nihakallonoisu. Aa itesaaita Christ

makiahemai ma setama haimahiraa, nau
ma ki haia hoki ma se tama haimahi. Teenei nau

% 4.18 Prov 11.31 (LXX)




1 PETER 5:2 Xvi 1 PETER 5:8

kupesiatu tetarataranei kikootou 2 kiroorosi

hakaraaoi kootou Kkitekanohenua TeAtua
teelaa nikauatu maki mmata ake kootou, e mee

pee konaatama etukua kiroorosi naasipsip.

Kootou kifiaffia temee naaheunanaa ikootou
eilloa maa teenaa niheuna TeAtua, tevanaiaa
kootou seekkaro maa ikootou eilloa maa
teenaa niheunaare aaraatama. Kootou
seemee maa kootou eheheuna makitauia
kootou; kootou kiheheuna ikootou e fiffai
ma ki tokonaki kootou ki naa tama naa.* 3 Kootou
seemee maa kootou kimeemee hakamaatua
iaruna naatama nikauatu makimmataake
kootounaa. Seai. Kootou kihakasura te tiputipu
etonu kitautari naatamanaa  kikootou.
4 Tesaaita teTama Hakamaatua eroorosi
itaatou e hakasura mairaa, kootou ma kikauatu
naa hau maatua kootou teelaa seelavaa te mmae.

Peelaa hoki, kootou naatamataaneraa
kihakannoo _kinaatama kootou emattua.
Kootou hakkaatoa kisee ahu ki kootou
soko kootou; kootou kitokonaki kinaataaina
kootou. Iteaa, etakoto tanataratara
ite Laupepa Tapu emee maa, “TeAtua
ma ki hakanaparia ala naatama eahu. Alaiaa
ma ki tokonaki kinaatama e meemee seemuu.”®
6 Kootou ki meemee seemuu ka nnoho inaarima
TeAtua, kisaaua naainoa kootou TeAtua no haia
ma nitama hakamaatua itanasaaita e vana maa
etaukareka.» 7 Tiilake naammaha kootounaa
kitakkoto inaarima TeAtua, iaala earoha

ikootou. o )
Kootou kitino maamaa karoorosi
hakaraaoiiloo! Tetama etautauhaaeo ma

kootou, Satan, kusasare kamotimotimai

% 5.2 Jn21.15-17 % 5.5 Prov 3.34 (LXX) * 5.6 Mt 23.12; Lk
14.11; 18.14

inaavasi ma semanukaitama esesseetama
kikai. 9 Kootou tuummau ma naahakataakoto
kootou 1iTeAtua; kootou seaiiloo kitukuatu
kinaavana tetamanaa. Iteaa, ikootou eilloa
maa naatama katoo elotu pee kokootou
ennoho inaakina hakkaatoa itemaaramanei
euru hoki kinaahaaeo peenaa. 10 Kootou
ma ki hakallonoisu 1itepunaa saaitakoi. Aa
tesaaita naahaaeonaa ellakaraa, teAtua
naalaaoi hakkaatoa, tetama earuatu kioo ake
kootou nonnoho itanamaasina etakoto see oti,
ikootou nitama Christraa, makihaia ala
naa vana kootou ki ttonu katoo, aa ki see hurihuri
naa hakataakoto kootou. Naa hakataakoto
kootou hoki makihaia ala kihaimmahi, aa
kituutuulaaoi kootou ma naahakataakoto
kootou iTeAtua. 11 TeAtua kinoho hakamaatua
hakaoti peenaa! Amen.

Naa purepure hakaoti

12 Teenei koSilasnei etokonakimai kiaanau
itakupas huapotopoto esissiiatunei. Nau

eiloa maa ia setama elotu maaoni iTeAtua.
Nau  esissiiatu naatarataranei iaanau
ehiithai maa nau kisaapaiatu kikootou, aa

kihakaariatu akutarataranei maa _ _teenei
kotelaaoi maaoni TeAtua. Kootou kitaaohi
peenaa naa hakataakoto kootou i TeAtua.»

13 Tessoa telotu kootou iBabilon, teelaa
ni hakamaatinoria hoki TeAtua, epurepureatu
kikootou. Takutama, Mark hoki e purepure atu
kikootou.# 14 Pureppure kavaisonissoni ma
naa taaina kootou, ki huri ake peelaa maa kootou
e fiffai ki kootou.

% 5,12 Acts 15.22,40 ¢ 5.13 Acts 12.12,25; 13.13; 15.37-39; Col
4.10; Phlm 24




1 PETER 5:14 xviii 1 PETER 5:14

Kootou naa tama e lotu i Christ, telaaoi TeAtua
ki takoto ikootou.

